
ШИРИНМИЯ ЎСИМЛИГИ ВА УНИНГ ШИФОБАХШ ХУСУСИЯТЛАРИ
Республикамиз ҳудудида аҳоли саломатлигини янада яхшилаш, соғлом турмуш тарзини ташкил қилишга алоҳида эътибор қаратилмоқда.  Тиббиётда доривор ўсимликларга ва улардан олинадиган препаратларга бўлган талабнинг ошишига сабаб синтез йўли билан олинган ҳар бир кимёвий доривор препаратларни узоқ вақт узлуксиз равишда истеъмол қилиш инсон ва ҳайвонлар организмида турли кўнгилсиз ўзгаришларга олиб келишидир.  
Шу сабабдан ҳозирда дунё бўйича ўсимлик доривор препаратларига – фитопрепаратларга ва доривор ўсимликларга бўлган эхтиёж янада ортмоқда. Бугун илмий тиббиётда  250 дан ортиқ доривор ўсимликлар махсулотларидан фойдаланилади.  
Нафас йўллари касалликлари, ошқозон ва ўн икки бармоқли ичак яраси, аллергияга қарши таъсир этувчи доривор препаратлар таркибига кирувчи ширинмия ўсимлигининг ўзига хос биологик ва ботаник хусусиятларини билиш муҳим аҳамиятга эга. Бу туркумнинг асосан қуйидаги икки тури  Республикамиз ҳудудида тарқалган бўлиб, оддий қизилмия-Glycyrrhiza glabra L., Ўрал қизилмияси - Glycyrrhiza  uralensis Fisch дуккакдошлар- Fabaceae оиласига киради.

Ботаник хусусиятлари.  Оддий қизилмия кўп йиллик, бўйи 50-100 см га етадиган, ер остки қисми кучли тараққий этган ўсимлик. Илдизпояси кўп бошли, калта, йўғон бўлиб, ҳамма томонидан ер остида горизонтал жойлашган, учки куртак билан тамомланувчи новдалар ва пастга қараб битта асосий вертикал ўқ илдиз ўсиб чиққан. Асосий ўқ илдизнинг узунлиги 4-5 м болади.  Пояси бир нечта, тик ўсувчи, шохланмаган ёки кам шохланган, тукли бўлиб, майда нуқтасимон безлар ёки тиканлар билан қопланган.  Барги тоқ патли, мураккаб, 3-7 жуфт баргчалардан ташкил топган.  Баргча эллипссимон, чўзиқ-тухумсимон ёки лансетсимон, текис қиррали, ёпишқоқ безлар билан қопланган. Қўшимча барглари майда ланцетсимон бўлиб, тўкилиб кетади. Гуллари қийшиқ, барг қўлтиғидан чиққан шингилга тўпланган. Гулкосачаси найчасимон, 5 та ланцетсимин, ўткир тишли, гултожиси оқиш бинафша рангли, капалакгулдошларга хос тузилган. Оталиги 10 та, 9 таси бир-бири билан бирлашган, оналик тугуни юқорига жойлашган. Меваси пишганда очилмайдиган ёки пояси қуригандан сўнг очиладиган дуккак.

Географик тарқалиши. Бу ўсимлик шўр тупроқли чўлларда, чўллардаги ариқ, канал ва дарё бўйларида, бегона ўт сифатида экинзорларда ўсади. Республикамизнинг чўл ва ярим чўл туманларида, Амударё ва Сирдарё бўйларида кенг тарқалган. 

Кимёвий таркиби. Маҳсулот таркибида 24 % гача глитсирризин, 4% флаваноидлар, 2-4 % аччиқ модда, тритерпен гликозидлар, ликвиротозид, триоксихалқонлар, пентасиклик тритерпен карбеноксален,  тритерпеноид-олеанан, витамин C, аспарагин, 6-34 % крахмал, 20 % гача моно- ва дисахаридлар, пектин ва бошқа моддалар бор. 

Қизилмия илдизининг сиропи- sirupus radicis glycyrrhizae. Ишлатилиши. Қизилмия ўсимлигининг препаратлари нафас йўллари касалланганда  йўтал билан кечувчи ўткир ва сурункали юқумли яллиғланиш касалликлари (бронхитлар, трахеобронхитлар, бронхопневмония, бронхоэктатик касалликлар) да  балғам кўчирувчи, яллиғланиш ва аллергияга қарши таъсир этувчи восита сифатида ишлатилади. 

Илдизидан олинган флаваноидлар йиғиндиси - ликвиритон яллиғланишга, спазмга қарши антисептик восита сифатида ҳамда меъда ва ўн икки бармоқли ичак  яраси битишида, айниқса ошқозон шираси кислоталиги ошиб кетганда  қўлланилади.

Ўсимлик препаратлари ҳамда глитсирризин  ва глитсирретин кислоталари организмдаги сув ва туз алмашинувида иштирок этади. Қизилмия илдизининг қиёми организмнинг носпесифик резистентлигини кўтаради, стафилакокк, сил микобактерияси, ичак таёқчаси микробларига қарши фаолликга эга. Болаларда  кузатиладиган аллергик дерматитлар, аллергик дерматозларда қўланилади. 

Ширинмия уруғидан ва илдизпоясидан осон кўпайишини тажрибаларимизда аниқладик. Шунинг учун бу ўсимликни аҳоли хўжаликлари ва фермер хўжаликдарида кўпайтиришни тавсия қиламиз.

